
Etablering av eit politisk fundament for Vestlandsregionen

SAMANDRAG
Vestlandsrådet blei etablert 01.01.03 som eit samarbeidsorgan mellom likeverdige partar. Det politiske underlag er at det eksisterer ein regional identitet og interesse som regionen sjølv skal ivareta gjennom folkevalde representantar. 

I vedtaka i fylkestinga i Sogn og Fjordane, Hordaland og Rogaland våren 2002 om å delta i Vestlandsrådet, er det ulike formuleringar om den vidare utviklinga av Vestlandsregion.

Fylkestinget i Rogaland vedtok 11.06.02 mellom anna dette: 

”…. I løpet av neste valgperiode tas det endelig stilling til om samarbeidet skal gå over i fase 2 med grenseendringer evt. sammenslåing av 2 eller flere fylker.”

Vedtaka i Hordaland og Sogn og Fjordane omtalar etableringa av Vestlandrådet som ”eit første seg.” Møre og Romsdal har vedteke at det ikkje er aktuelt å slå seg saman med dei andre Vestlandsfylka i ein Vestlandsregion.

I samfunnet er debatten om det regionale styringsnivået først og fremst knytt til professor Tor Selstad sin rapport – Sterke regioner – til Kommunenes Sentralforbund, Distriktskommisjonen som snart avgir si melding og kommunalministeren sin visjon om store kommunar, eventuelt storbykommunar som regionalpolitiske aktørar i eit to-nivå system.

Fylkesrådmannen meiner at det no er tid for å følgje opp vedtaka i dei tre fylkestinga og at denne regionen no sjølv må setje dagsorden for regiondebatten vår. Eg gjer difor framlegg om at Vestlandsrådet ber dei respektive fylkestinga om godkjenning for å starte eit arbeid for å utvikle eit politisk fundament for etablering av ein vestlandsregion. 

FORSLAG TIL VEDTAK

Vestlandsrådet rår fylkestinga til å gjere slikt vedtak:

	1.
	Fylkestinget godkjenner at Vestlandsrådet utarbeider eit forslag til politisk fundament som grunnlag for etablering av ein eventuell vestlandsregion. Saka bør vere klar for handsaming i fylkestinga hausten 2005 etter innstilling frå Vestlandsrådet.



	2.
	Arbeidet skal leiast av ei styringsgruppe med ….. medlemer frå kvart av fylka. Fylkestinget oppnemner medlemer til styringsgruppa.


Paul M. Nilsen

FYLKESRÅDMANNEN, 23.09.2004:

På møte 23. juni vart følgjande protokollert: 

”Torill Selsvold Nyborg bad om at det vert starta opp arbeid med ”Vegen Vidare” for Vestlandsrådet, og i samband med dette framlagt sak i rådsmøtet til hausten.”

Saman med sak om Vegen vidare – Handlingsplanen for Vestlandsrådet, følgjer denne saka opp dette. 

I vedtaka i fylkestinga i Sogn og Fjordane, Hordaland og Rogaland våren 2002 om å delta i Vestlandsrådet, heiter det m.a.:

Sogn og Fjordane:

”Som eit første steg i utviklinga av ein meir samla Vestlandsregion, går fylkestinget inn for å etablera eit utvida samarbeid mellom Rogaland, Hordaland og Sogn og fjordane fylkeskommunar.”

Hordaland:

”Samarbeidet vert evaluert ved utgangen av 2005. Vidare utvikling og utdjuping av samarbeidet t.d. med eit felles Vestlandsting vert å kome attende til etter evalueringa.”

Rogaland:

”I løpet av neste valgperiode tas det endelig stilling til om samarbeidet skal gå over i fase 2 med grenseendringer evt. sammenslåing av 2 eller flere fylker.”

Møre og Romsdal fylkesting omhandlar ikkje spørsmålet om evt. vidare prosess, men slå fast at ”Det er derfor ikkje aktuelt å slå seg saman med Vestlandsfylka i ein Vestlandsregion, og heller ikkje å slå seg saman med Trøndelagsfylka i ein Midt-Norgeregion.”

I det følgjande vil eg gje eit kort oversyn over vedtak og prosessar nasjonalt vedr. regionalisering:

Fylkesordførarkollegiet

Uttale frå fylkesordførarkollegiet i Tromsø 9-10 august.

”Tiden er moden for en radikal styringsreform i vår forvaltning, med etablering av sterke, direkte folkevalgte regioner. Regionene må få bedre muligheter til å ta i bruk sin kreativitet, kompetanse og ressurser for å bedre sin konkurransekraft - nasjonalt og globalt. Dette vil tjene utviklingen i den enkelte region og lokalsamfunn, og samtidig gi de beste forutsetninger for nasjonal vekst og velferd.

Fylkesordfører/-rådsleder-kollegiet vil understreke at det viktigste argumentet for regionalisering i norsk forvaltning er hensynet til videreutvikling av folkestyret som sådan. Lokalt og regionalt folkestyre - og maktfordelingen mellom nasjonalt, regionalt og lokalt nivå i forvaltningen, har stor egenverdi i et moderne demokrati.”

Vedtak i KS

Sentralstyret i KS gjorde følgjande vedtak 19. mai:

”1.   KS skal arbeide aktivt for å etablere sterke, folkestyrte regioner. Disse regionene skal:
· gi et effektivt bidrag til den regionale og nasjonale verdi​skapningen, nærings​utviklingen og sysselsettingen
· sikre effektiv fordeling - og  regional tilpasning - av viktige velferds​tjenester som krever et større befolkningsgrunnlag enn dagens og framtidens kommuner vil ha 
· bidra til å utvikle et sterkt demokrati på regionalt nivå, gjennom å overføre oppgaver, ansvar, ressurser og beslutningsmakt fra staten sentralt og regionalt til sterke og selvstendige regioner
2.   Saken bearbeides videre for endelig vedtak i Sentralstyret.”

KS har fått utgreidd tre alternative framlegg til regioninndeling. Forslaga vil leggje grunnlaget for ein debatt i alle fylkeskommunar og kommunar i landet. Høyringsfrist er sett til 1. januar 2005.

Effektutvalet

Effektutvalet (NOU 2004:2) skriv m.a: 

”For en rekke politikkområder er det imidlertid sannsynlig at en samordning på regionalt nivå både vil kunne gi bedre sektorpolitisk og regionalpolitisk måloppnåelse – dvs. å gjøre den brede sataltige regionalpolitikken bredere gjennom bedre samordning regionalt. Dette forutsetter etter utvalgets mening at regionene blir større enn nå.” 

Distriktskommisjonen

Distriktskommisjonen, som skal leggje fram si innstilling 12.oktober 2004, vil venteleg gjere framlegg om å etablere sterke folkevalde regionar. 

NHO har i innspel til Distriktskommisjonen markert at det bør vere eit regionalt nivå mellom kommune og stat i Noreg, med hovudoppgåve å fremje vekst og utvikling i næringslivet i alle delar av landet. NHO meiner at omsynet til auka verdiskaping skaper behov for sterkare regionar basert på desentralisering av makt, fleire oppgåver og større økonomisk handlefridom.

Regionalmeldinga

Kommunal- og regionaldepartementet har starta arbeidet med den nye regionalmeldinga – som skal stake opp kursen for framtidas distrikts- og regionalpolitikk. Meldinga skal kome våren 2005, og blir behandla i Stortinget før sommaren 2005.

Eit ”politisk fundament”

Etablering av større regionar til erstatning av dagens fylkeskommunar representerer potensielt ei stor omfordeling av makt og mynde i samfunnet og vil difor reise mange spørsmål. Slike spørsmål kan vere knytt til

· oppgåver

· sentralisering/desentralisering

· demokrati

· tilhøve/grensesnitt til kommunane

· organisering og lokalisering

· styring av særlege verdiar (t.d. kraftressursar)

· valordningar

· arbeidsplassar/administrasjon

· særtrekk og tradisjon

· juridiske, formelle tilhøve

Mange spørsmål vil det ikkje vere mogeleg å avklare i eit politisk dokument når ein framleis er i ein open prosess og som i stor grad vil måtte finne si avklaring gjennom vedtak i Stortinget. Det vil t.d. neppe kome fart i debatten om oppgåvene før regionen er eit faktum som ein må ta omsyn til både lokalt og sentralt. Mange spørsmål kan likevel avklarast og det er under alle omstende av verdi å avklare kva som er regionen si eiga haldning til regiontanken og føresetnadene for den vidare utviklinga.

I eit ”politisk fundament” må ein soleis freista å svare på kva ein vil med ein eventuell Vestlandsregion og kva føresetnader ein har for å etablere større regionar som kan avløyse dagens regionnivå, dvs. fylkeskommunen.

Møre og Romsdal

Møre og Romsdal har gjennom vedtak i sitt fylkesting gitt klårt uttrykk for at det ikkje er aktuelt med nokon samanslåing med dei andre vestlandsfylka. Fylket deltar i eit forsøk med einskapsfylke og ynskjer å samarbeide både mot nord og mot sør. Fylkesrådmannen finn likevel at det er naturleg å be Møre og Romsdal om deltaking i arbeidet.

